
題夏迪雙松圖

作者：王冕　元

本作品收錄於《列朝詩集/甲前05》

我昔曾上五老峰，白雲盡處看青松。

中有兩樹如飛龍，正與夏迪畫者同。

夏迪畫松得松趣，個個乃是廊廟具。

貞固不特凌雪霜，偃蹇猶能吐煙霧。

蒼髯獵獵如有聲，鐵甲半掩苔花青。

六月七月炎火生，對此似覺形神清。

丈人兀坐誠有道，豈比商山採芝皓。

有琴有琴不須彈，而今世上知音少。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

